
Ungt design: 

Multitalentet Vibeke Skar designer alt 
frå sko og vesker til lampar og servise. 

Fellesnemnaren for produkta hennar er 
at dei ikkje er produkt – dei er historier. 

Vibeke Skar
Frilansdesigner basert i Oslo.

Utdanning: Bachelor i industridesign 
og kommunikasjon ved ISIA i Firenze 
og master i industridesign ved Arkitek-
tur- og designhøyskolen i Oslo. 

Jobbar med mange ulike produkt og 
materialer: Lampar, glas, sko, tilbehøyr 
og bord, mellom anna. 

Har stilt ut i Oslo, Milano og Tokyo, 
og har fått omtale i det presisjefylte 
designmagasinet Wallpaper.

www.vibekeskar.com.

Vibeke Skar

RepoRtasjerePorTasJe

– Når ein til vanleg jobbar i eit lite studio på Carl Berner, kan ein 
av og til bli usikker på kva resten av verda vil synest om det du 
lagar, seier designar Vibeke Skar. Ho fekk sitt gjennombrot ved å 
stille ut fem kolleksjonar på den store årlege designmessa i Milano 
i fjor, der det viste seg at bekymringane for kva resten av verda 
syntest, var ubegrunna. 

– Tilbakemeldingane var kjempegode! seier designaren, som har 
designutdanning både frå Noreg og Italia. Det siste ser ho på som 
ein stor fordel.

– I Italia kjem ofte det kunstnariske først i designprosessen, 
medan her i Noreg er vi veldig fokuserte på funksjonalitet. Eg har 
lært meg å blande form og funksjon og tatt med meg det beste frå 
den italienske designscena og den norske, fortel Skar. 

– I Italia fekk ho lære av dei store designkjempane og hadde 
praksis hos møbelprodusenten Poltronova, som blant anna har 
den kjende italienske designaren Ettore Sottsass i stallen. 

– Potensiale i te
No er ho tilbake i Noreg, i det nemnde studioet på Carl Berner, 
som ho deler med to andre designarar. Det luktar nymalt, og vi 
høyrer bankinga frå smeden som held til i etasjen under. Designa-
rane flytta inn i sommar, men har hatt det så travelt med å førebu 
ei utstilling i Tokyo at dei ikkje har rukke å flytte inn skikke-
leg endå. På eit kvitt bord med arktisk preg, designa av Skar og 
Jens Praet, står seks ulike teglas og ein boks med ei bok og eit 
utval urter, også dèt signert den talentfulle designaren. Teservi-
set og innpakninga har fått namnet ”Urteriket” og er produsert i 
samarbeid med Hadeland Glassverk og Nordgard Aukrust i Lom, 
som dyrkar økologiske urter. Det var diplomoppgåva til Skar ved 
Arkitektur- og designhøyskolen i Oslo, og ho håpar å få settet i 
produksjon snart. 20 ulike typar urter kan blandast i ein tesil, og 
i eventyrboka finn ein åtte oppskrifter. 

– Kvar kom ideen frå?
– Eg såg at det framleis låg masse potensiale i te og ville skape 

ei norsk merkevare. Så eg ringde til Arne Brimi og spurte: Kven er 
best på urter i dette landet? Og han peikte meg til Lom, seier Skar. 

Norsk natur, eventyr og det typiske laftamønsteret på taka i 
Lom er inspirasjonen bak, og loka på teglasa er forma som even-
tyrslott. Og akkurat dette, at det ligg ei historie bak produktet, er 
noko som kjennteiknar Skar sine design. 

– Eg jobbar med mange ulike produkt og material, men det at 
det alltid ligg ei historie bak, meir enn ein idè om eit produkt, er 
fellesnemnaren for det eg lagar, seier ho. 

Urteriket

Diplomoppgåva 
til Vibeke Skar frå 
Design- og Arkitek-
turhøyskolen i Oslo.

Teservise laga i 
samarbeid med 
Hadeland Glassverk, 
samt urtete frå 
Nordgard Aukrust i 
Lom.

Settet innheld ei 
eventyrbok med 
åtte oppskrifter og 
mange ulike urter 
som kan miksast.

For meir informa-
sjon, sjå 
www.urteriket.no

Blogga av Perez Hilton
I porteføljen hennar finn ein både lampar, bord og servise, og for 
tredje gong på rad lagar ho no sko for motedesignar Fam Irvoll. 
Skoa ho lagde til førre kolleksjon, har blitt sett på Marina frå 
Marina & The Diamonds på kjendisbloggen til Perez Hilton.

– Å jobbe med mote gir ei ekstra utfordring, for skoa er ikkje 
berre prototypar som skal stå på eit bord til pynt, men dei skal 
gåast med av modellar. Eg held alltid pusten når modellane til 
Fam hoppar rundt på catwalken, men det er kjempegøy! fortel 
designaren entusiastisk. 

– Interessa mi for design starta med mote, så sirkelen er slutta 
når eg no har gått tilbake til det igjen. I året som kjem, vil eg jobbe 
med ein kolleksjon av ringar og vesker, for eg har alltid hatt lyst til 
å prøve meg på tilbehøyr, seier Skar. 

Å ha fridom til å jobbe med ulike produkt er noko av grunnen 
til at ho er frilansdesignar.

– Eg hadde lyst til å eksperimentere med ulike produkt og mate-
rial, og å skape noko eige. I studietida hadde eg praksis i designfir-
maet Frost Produkt, og eg hadde oppdrag klare då utdanning var 
ferdig. I byrjinga jobba eg 50 prosent med eigne ting og 50 prosent 
i ein barnehage, for å få det til å gå rundt, fortel Skar. 

– Guts på!
I dag jobbar ho i Norsk Designråd parallelt med eigne designpro-
sjekt, og vart nett kåra av Dagbladet til eit av 50 namn dei har tru 
på i 2011. Vibeke Skar har mange prosjekt på trappene for året. 
Ho lanserer lampen ”Evergreen” og eit bord frå ”Arctic collec-
tion” på Stockholmmessa og vil også ha eigen stand der. Lampen 
”Story” blir utstilt i Køln, og alle desse produkta blir å finne i 
butikkar rundt om i Europa. I tillegg vil ho veldig gjerne tilbake 
til Milano. Kva tips har så den framgangsrike designaren å gje til 
unge designarar i etableringsfasen?

– Guts på! Som nyutdanna har du ikkje så mykje å tape på å 
prøve. Ver positiv og ver deg sjølv, finn din eigen retning i bran-
sjen. Og så er det lurt å dele studio med fleire andre designarar. Ein 
gjer kvarandre betre, svarer Skar.




